
Útdráttur 

 

Hversdagsleikinn er samsettur af gjörðum okkar og athugunum. Táknkerfi 

borgarskipulagsins mótar tilveru mannsins í borgarrýminu. Það gnæfir yfir honum 

með ábendingum sínum, boðum og bönnum. Fyrri hluti ritgerðarinnar á rætur sínar að 

rekja til borgarinnar, í tengslum við táknkerfi hennar og þá möguleika sem 

borgarrýmið býður upp á. Listaverk mín eru skoðuð í tengslum við verk annarra og 

skrif fræðimanna. Ber þar helst að nefna hugmyndir Michel de Certeau um uppbrot 

einstaklingsins á kerfi borgarinnar og skrif Roland Barthes um táknfræði. Inngrip í 

opinbert rými eru skoðuð með verk tveggja listamanna að leiðarljósi. Seinni hluti 

ritgerðarinnar fjallar um rými listaverksins, þær takmarkanir sem kveikja hugmyndir 

og hlutverk áhorfandans. Fjallað er um verk Felix Gonzalez-Torres sem krefst 

þátttöku áhorfandans. Vangaveltur Georges Perec um upplifun borgarinnar og 

hindranirnar sem felast í tilbúnum hugtökum og fyrirfram skilgreindum rýmum 

undirstrika mikilvægi einstaklingsbundinnar skynjunar. Undir lokin fikra ég mig nær 

eigin hugmyndum um endurskilgreiningu ákeðinna hlutverka og notagilda sem 

útskýra verkin Veggur og Viðsnúningur auk þess að varpa ljósi á heildina.  

Inngangur  

 

Opinbert rými borgarinnar er vandlega uppbyggt. 

Nákvæmni er gætt í hönnun þess, skilaboðin eru skýr til íbúa borgarinnar svo þeir geti 

með auðveldasta móti fylgt reglum þess. 

Ég nota þennan strúktúr. Hann umlykur verkið, verður hluti af því. 

 

Ég skapa listaverk sem fær áhorfandann til að sjá umhverfi sitt á annan hátt. 

Hann veltir fyrir sér hvers vegna hann hafi aldrei áður tekið eftir þessum hlut. 

Hann hafði aldrei séð hlutinn sem slíkan, heldur aðeins það sem hluturinn stóð fyrir. 

Veggurinn var bara hluti af húsinu. 

Skiltið var eingöngu til staðar til að boða eða banna. 

Talían var notuð til að flytja þunga hluti. 

Allir þessir hlutir gátu nú staðið fyrir annað en þeim var upphaflega ætlað. 

Þeir gátu orðið hluti að einhverju öðru. 

Listaverkið gaf hlutnum nýja merkingu.1 

 
Myndlistin er ávallt í samtali við samhengi sitt. Ef listaverk á sér stað í 

borgarrými verður það hluti af því rými og rýmið verður að sama skapi hluti af 

verkinu. Sköpun verksins er í höndum listamannsins, en út frá þeirri rót sköpunar vex 

afar skapandi ferli í huga áhorfandans; upplifunin.  

Opinn hugur listamannsins sogar að sér hugmyndir líkt og svampurinn sogar í 

sig vökva. Hið markverða er að finna alls staðar í umhverfi okkar. Oft er auðveldara 

að finna það á stöðum sem við þekkjum lítið til, þá er augað næmara og tekur eftir 

hlutum sem heimamenn taka ef til vill ekki lengur eftir. Oft eru það þó einmitt hlutir 

sem við þekkjum svo vel, að við erum hætt að taka eftir þeim, sem hafa eitthvað 

eftirtektarvert að geyma. Hægt er að fletta ofan af hinu markverða með því að taka 

nokkur skref til baka og sjá hlutinn í víðara samhengi en hann er vanalega í.  

Í minni myndlist leita ég að hinu markverða í hversdagsleikanum, hvort sem 

það er að finna í túlkun minni á táknkerfi borgarinnar eða viðteknum efnivið 

málverksins. Ég leitast við að sýna bakhliðina á hinni viðteknu framhlið. Ég kafa inn í 

viðfangsefni mitt og kem upp á yfirborðið með nýtt sjónarhorn.  

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
1 Emma Guðrún Heiðarsdóttir. Yfirlýsing listamanns. 22. Október 2012. 

Í ritgerðinni fjalla ég um nokkur af verkum mínum. Á leið minni um eigin 

hugarheim skoða ég listaverk annarra í bland við skrif fræðimanna og rithöfunda. Ég 

fjalla um hugmyndir Michel de Certeau um notkun borgarrýmisins og styðst við skrif 

Roland Barthes um táknfræði í umfjöllun minni um táknkerfi borgarinnar. Ég segi frá 

inngripum tveggja listamanna í borgarrýmið og tengi tilurð inngripa við stefnu 

Situationista. Rými listaverksins, tengsl þess innbyrðis og við áhorfandann er tekið 

fyrir með hliðsjón af listaverkum eftir Felix Gonzalez-Torres og Martin 

Kippenberger. Í fyrsta og fjórða kafla vitna ég í franska rithöfundinn Georges Perec. Í 

þessum tilvitnunum tjáir Perec þörfina til þess að skynja rými borgarinnar á 

einstaklingsbundinn hátt. Táknkerfi borgarinnar er dæmi um samansafn tilbúinna 

hugtaka sem yfirtaka rýmið. Með myndlistinni (endurskilgreiningu) losna ég undan 

tilbúnum hugtökum kerfisins. Með opnum og leitandi huga finn ég myndlistina í 

umgjörð hversdagsleikans.  

1. Borgin 

Hversdagsleikinn er afmarkaður raunveruleiki manneskjunnar; engir tveir upplifa 

hversdagsleikann á sama hátt. Manneskjan skilgreinir eigin hversdagsleika með 

daglegum athöfnum sínum sem byggja á sambandi hennar við umhverfið sem hún 

lifir og hrærist í. Borgin, sem umgjörð hversdagsleikans og aðkoma mannsins að 

borginni er útgangspunktur þessa kafla. Hversdaglegar athafnir hafa í gegnum tíðina 

veitt listamönnum innblástur. Þá má nefna þann fjölda listamanna sem fást við inngrip 

í opinbert rými. Einnig hafa fræðimenn og rithöfundar á borð við Michel de Certau 

(1925-1986) og Georges Perec (1936-1982) velt fyrir sér hversdeginum í þéttbýlinu, 

hinu manngerða aðsetri mannsins.  

 

1.1. Einstaklingurinn og kerfið 

             Aðferð: Þú verður annað hvort að hætta að tala um borgina eða neyða sjálfan þig til þess að 

tala um hana á eins einfaldan hátt og þú getur, á augljósan, kunnuglegan hátt. Losaðu þig við 

fyrirfram myndaðar hugmyndir. Hættu að hugsa í tilbúnum hugtökum. Gleymdu því sem 

borgarskipuleggjendur og félagsfræðingar hafa sagt.2 

Hér að ofan lýsir Georges Perec aðferð til þess að kynnast borginni. Að mínu mati á 

þessi lýsing vel við listamanninn í leit að hugmynd eða við rannsókn sína á ákveðnu 

viðfangsefni. Fyrirfram gefnar hugmyndir og tilbúin hugtök geta virkað heftandi á 

skapandi hugsun. Þessi aðferð Perec er upphafspunkturinn vilji maður sjá umhverfið á 

einstaklingsbundinn og ómengaðan hátt.  

 Í bók sinni The Practice of Everyday Life fjallar Michel de Certeau um göngu 

og ber hana saman við tungumálið á þennan hátt: „Gangan er borgarrýminu það sama 

og talið tungumálinu“.3 Hér er Certeau að fjalla um göngu sem hversdagslega athöfn 

fjölda einstaklinga, en gengið er eftir ákveðnu kerfi um stræti borgarinnar sem vísa 

veginn. Á sama hátt er tungumálið ákveðið kerfi sem gerir mönnum kleift að tala. Í 

göngunni felst ákveðin túlkun á stað byggð á rými, líkt og að tala er túlkun á 

tungumálinu byggð á hljóði. Rýmið sem gengið er um hefur upp á að bjóða ýmsa 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
2 „Method: you must either give up talking of the town, about the town, or else force yourself to talk 
about it as simply as possible, obviously, familiarly. Get rid of all preconceived ideas. Stop thinking in 
ready-made terms, forget what the town planners and sociologists have said“. Georges Perec. Species 
of Spaces and Other Pieces, John Sturrock þýddi, Penguin Books Ltd, London, 1997, bls 61-62. 
3 „The act of walking is to the urban system what the speech act is to the language or to the statements 
uttered“. Michel de Certeau. The Practice of Everyday Life. University of California Press, Berkeley, 
1988, bls. 97. 

möguleika en að sama skapi takmarkanir. Dæmi um takmörkun er veggur sem hindrar 

það að vegfarandinn komist lengra í ákveðna átt. Hinum gangandi vegfaranda stendur 

til boða að nýta þá möguleika sem rýmið hefur upp á að bjóða til raunverulegra 

athafna.4 

 Tvö meginhugtök sem koma oft fyrir hjá Certeau eru strategía (e. strategy) og 

taktík (e. tactic). Strategía er kerfið, hið útsjónarsama og stöðuga. Taktík eða úrræði 

fellst í „rangri notkun“, aðgerðum við uppbrot innan kerfisins sem mynda núning. 

Borgin er dæmi um strategíu líkt og tungumálið og stofnunin. Borgarskipulagið með 

öllum sínum götum og skiltum er strategía innan borgarinnar. Skoða má 

borgarskipulagið sem fjölbreytilegt kerfi hannað til að nýtast einstaklingnum sem best 

er hann gengur um borgina.  

 Ganga er dæmi um „taktík“ samkvæmt hugmyndum Certeau. Ef viðteknar 

reglur um umferð gangandi vegfarenda eru brotnar getur ganga vissulega verið 

taktísk. Dæmi um taktíska göngu er til dæmis þegar gengið er á götunni eða yfir 

blómabeð, því það er jú „röng notkun“ á borgarskipulaginu.5 

 Í verki mínu E(MM)A (2012) velti ég fyrir mér stöðu einstaklingsins innan 

borgarskipulagsins.6 Nafnið mitt er tákn um sjálf mitt innan kerfi tungumálsins, M 

merkir metro, neðanjarðarlest, í kerfi borgarinnar. Verkið gerði ég í Amsterdam, þar 

sem ég stundaði nám fyrri helming ársins 2012. Í upphafi dvalarinnar velti ég mikið 

fyrir mér stöðu minni innan þessarar ókunnugu borgar. Að læra á nýja borg og finna 

sinn stað innan hennar  tekur tíma. Nýjir möguleikar verða til og viðmiðin eru önnur. 

Hugmyndin að verkinu kom þegar ég leit á metro skilti einn daginn og sá tvö M, ég sá 

um leið fyrir mér E og A báðum megin við skiltið: EMMA. Ég var meðvituð um 

hversu kjánaleg hugmynd þetta væri. Seinna áttaði ég mig á því hversu sönn hún væri 

og miðlaði mannlegri tilfinningu. Allir eru meðvitaðir um sig sem manneskju og um 

umhverfi sitt. Öll samlögumst við umhverfinu á einhvern hátt, enda er umhverfi 

borgarinnar hannað af fólki fyrir fólk. Í þessu verki samlagast ég borgarskipulaginu í 

Amsterdam. Ég verð að lítilli einingu innan þess, nota fyrirfram skilgreind skilti og 

breyti merkingu þeirra úr METRO yfir í EMMA. Með öðrum orðum þá nota ég 

táknkerfi borgaskipulags til að stafa nafnið mitt með þeim afleiðingum að einkarými 

mitt fellur saman við opinbert rými borgarinnar. Verkið er síendurtekið myndskeið 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
4	
  Michel de Certeau. The Practice of Everyday Life, bls. 97-98.	
  
5	
  Sama rit, bls. 97. 
6 Sjá viðauka 1.	

sem sýnir mig standandi fyrir neðan metro skilti, haldandi á prikum með stóru E og A 

sitthvoru megin við M-in tvö. Þessi gjörningur er endurtekinn á þremur stöðum í 

nágrenni við aðallestarstöðina þar sem eins skilti er að finna við mismunandi 

innganga að neðanjarðarlestarkerfinu. Svæðið er iðandi af fólki, flestir eru á leiðinni 

eitthvert, að flýta sér og uppteknir af eigin hversdagslega amstri. Fólkið leiðir mig hjá 

sér að mestu leiti. Sjónarhorn myndskeiðsins er ávallt hið sama; athygli 

myndavélarinnar er á mér. Ég sný að myndavélinni í kyrrstöðu, innan um 

mannmergðina, til þess að koma hinu nýmyndaða tákni (E(MM)A) til skila. 

 

1.2. Sjónarspilið 

Situationistar (Situationist International) voru hópur róttækra Evrópubúa. Hópurinn 

var stofnaður árið 1957 og leið undir lok árið 1972. Hópurinn hafði mikil áhrif á 

hugmyndir fólks um myndlist, menningu, pólitík og fleira en margir af meðlimunum 

voru listamenn.7 Hópurinn var stofnaður af mönnum sem allir voru miklir 

vinstrisinnar og mótfallnir hugmyndinni um list sem söluvarning innan hins 

kapítalíska kerfis. Markmið Situationistanna var að skapa eða finna kringumstæður,  

en til þess notuðu þeir aðallega tvær aðferðir. Önnur aðferðin var að ráfa um borgina 

og taka eftir því sem þeim þótti athylglisvert með það að markmiði að sjá borgina á 

nýjan hátt. Hin aðferðin var gerð klippimynda þar sem hlutirnir eru teknir úr 

upprunanlegu samhengi og settir saman á nýjan hátt. Klippimyndagerðin þróaðist og 

náði yfir ýmis efni. Sem dæmi voru kvikmyndir klipptar og settar saman á nýjan hátt 

og fjölmiðlaefni var tekið og endurtúlkað með áróðursskilaboðum. Allt mátti nota í 

myndun nýrra samsetninga. Situationistarnir trúðu því að allt sem þyrfti til sköpunar 

væri nú þegar til, það þyrfti aðeins að setja hlutina saman á nýjan hátt. 8 

 Guy Debord (1931 – 1994), einn af stofnendum Situationistanna, skrifaði 

bókina Society of the Spectacle. Í bókinni gagnrýnir hann samfélagið sem lætur undan 

stjórn „sjónarspilsins“ sem miðlar upplýsingum til almennings um hvering best sé að 

lifa lífinu. Þessum upplýsingum er miðlað í öllum fjölmiðlum og hafa gríðarleg áhrif 

á lifnaðarhætti fólks. Bókin kom fyrst út árið 1967 en á svo sannarlega við enn þann 

dag í dag, enda lifum við á tímum vaxandi neyslumenningar sem auglýsingar í 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
7 Libero Andreotti, „Introduction: The urban politics of the Internationale Situationniste“, í 
Situationists : art, politics, urbanism. Museu d'Art Contemporani, Libero Andreotti og Xavier Costa 
ritstýrðu, Museu d´Art Contemporani de Barcelona, Barcelona, 1996, bls. 11. 
8 Sama rit, bls. 28. 

margvíslegum miðlum styðja við og nærast á. Þessi þróun á sinn upphafspunkt í 

yfirráði efnahagskerfisins yfir félagslegum þáttum lífsins. Debord lýsir því þannig að 

með yfirráði efnahagskerfisins sé til komin aftignun þess að vera á kostnað þess að 

eiga.9  

 

1.3. Inngrip 

Segja má að aðferðir Situationista til að nýta það sem er til staðar hafi verið fyrsti 

vísir að inngripum í opinbert rými sem tegund af myndlist. Á sjöunda áratugnum átti 

sér stað endurmat á ýmsum þáttum borgarsamfélagsins. Í Ameríku mótmælti fjöldi 

fólks stríðinu í Víetnam og í Evrópu áttu sér stað hinar svokölluðu stúdentaóeirðir. 

Götur borgarinnar urðu í auknu mæli vettvangur pólitískrar tjáningar. Myndlistin 

fylgdi með í þessari þróun og listamenn uppgötvuðu möguleikana sem fólust í 

listrænum inngripum í borgarrýmið.10  

 Í sambandi við hugmyndir Michel de Certeau um notkunarmöguleika 

borgarrýmisins er athylglisvert að skoða verk tveggja samtímalistamanna sem fást við 

inngrip í fyrirfram skilgreint rými borgarinnar. Harmen de Hoop (1959) er hollenskur 

myndlistarmaður sem fæst við inngrip af ýmsu tagi. Í vinnuferli sínu segir hann 

gönguna um borgina lykilþátt, en hann byrjar með ákveðið viðfangsefni í huga. Það 

sem hann sér á göngu sinni hefur síðan áhrif á form (og stundum innihald) verksins. 

Áhorfandinn er vegfarandinn, sem oftast veit ekki að það sem fyrir augu ber er 

myndlistarverk.11 Eitt verka hans byggir á útlínum körfuboltavallar sem hann kemur 

fyrir á ýmsum stöðum þar sem ómögulegt er að spila körfubolta. Oft er þetta aðeins 

hluti af vellinum því byggingar, leikvellir, göngustígar eða annað er fyrir. Svona notar 

hann stærð og útlit körfuboltavallar og kemur honum fyrir þar sem við búumst síst við 

honum. Listamaðurinn er vissulega að leika sér með línulaga skipulag þéttbýlissins í 

þessu verki. Hann staðsetur körfuboltavöllinn þar sem notagildi hans verður ekkert. 

Með inngripinu verður skilgreining rýmisins tvíræð; það hafði verið skilgreint sem 

leikvöllur, bílastæði eða torg en er nú einnig körfuboltavöllur. Athyglisverð eru 

viðbrögð borgaryfirvalda sem yfirleitt sekta de Hoop ef hann er gómaður við iðju 

sína. Það voru því skemmtileg viðbrögð þegar borgin lét koma fyrir körfuboltakörfu 
	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
9 Guy Debord. Society of the Spectacle. Black & Red, Detroit, 1983, vers 17, kafli 1. 
10 Oxford Art Online, sótt 30. desember 2012, 
<http://www.oxfordartonline.com/public/page/lessons/mai_8_5> 
11 Viðtal höfundar (Emma Guðrún Heiðarsdóttir) við Harmen de Hoop, 29. september, 2012. 

við einn af körfuboltavöllum de Hoop í úthverfi Amsterdam.12  

 Þýski myndlistarmaðurinn Christian Hasucha (1955) fæst einnig við inngrip í 

opinbert rými. Verkið 16 Staurar var unnið árið 2009, en þá bætti Hasucha við 16 

litlum staurum víðsvegar um Berlín. Almenningur er vanur að sjá slíka staura til að 

mynda á mörkum bílastæða og gangstéttar, en tilgangur þeirra er að stjórna bæði 

gangandi vegfarendum og bílaumferð. Hasucha kom sínum staurum fyrir á stöðum 

þar sem lítil þörf er fyrir þá eins og á miðjum grasfleti eða við hlið annars konar 

staura.13 Hasucha sagði frá því þegar hann kom sem gestakennari í Listaháskóla 

Íslands að við gerð þessa verks var hann klæddur í skærgult vesti með hjálm á 

höfðinu, en það væri besta leiðin til að framkvæma verk sín án þess að upp kæmu 

spurningar meðal yfirvalda eða gangandi vegfarenda.14 

 

Skilti borgarinnar eru tungumál borgarskipulagsins þar sem þau gnæfa yfir 

gönguleiðum og götum. Tilgangur þeirra er að upplýsa, boða og banna. Í verkinu Án 

titils (Blár hundur) (2011) beini ég sjónum mínum að ákveðnu skilti sem sjá má 

víðsvegar í Reykjavík.15 Þetta tiltekna skilti er eingöngu að finna við göngustíga 

borgarinnar, en tilgangur þess er að biðja gangandi vegfarendur með hunda um að 

taka upp skítinn eftir hundinn. Grafísk túlkun skiltisins á þessari hversdagslegu athöfn 

þótti mér athyglisverð, en ég hafði ekki tekið eftir þessu skilti áður. Ég ákvað að búa 

til verk úr þessu skilti sem sýndi þessar myndrænu kringumstæður á sem 

nákvæmastan hátt. Útkoman er síendurtekið myndskeið þar sem ég kem gangandi 

með hund í bandi og skít í poka í annari hendinni. Þar sem skiltið er blátt að lit er 

hundurinn klæddur í bláan samfesting og hvíta ól með blárri kúlu líkt og á skiltinu. 

Bandið er í sama bláa litnum. Ég er klædd í bláa ermi og bláan hanska. Skíturinn er 

blár í plastpoka, mótaður í gifs. Þegar ég kem að skiltinu við enda göngustígsins nem 

ég staðar með hundinn. Ég beygi mig og legg pokann á jörðina fyrir aftan hundinn, í 

sömu andrá tek ég pokann upp, rétti úr mér og geng með hundinn í átt að 

myndavélinni og út úr rammanum.  

 Verkið fjallar um þessar hversdagslegu kringumstæður sem búið er að yfirfæra 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
12 Heimasíða Harmen de Hoop, sótt 12. desember 2012, 
< http://www.harmendehoop.com/index.php?category=texts&subject=talk > 
13 Heimasíða Christian Hasucha, sótt 13. desember 2012, 
<http://www.hasucha.de/en/intervention_39/dokumentation.html> 
14 Frásögn Christian Hasucha í Listaháskóla Íslands, haustönn 2011. 
15 Sjá viðauka 2. 

yfir á myndmál skilta Reyjavíkurborgar. Raunsæ túlkun gjörningsins gerir þessa 

hversdagslegu athöfn að framandlegum kringumstæður þar sem hlutirnir eru bláir en 

ekki í sínum eðlilegu litum.16 

 

2. Táknkerfi 

Táknin í umhverfi okkar tilheyra hinum ýmsu táknkerfum. Skilti borgarinnar eru 

samansafn tákna sem mynda táknkerfi.  

 Fyrstu skrif um táknfræði eru að finna í bókinni Course in General Linguistics 

(1916) eftir Ferdinand de Saussure (1857-1913). Táknfræðin nær yfir hin ýmsu kerfi 

tákna, þar á meðal innan málvísinda. Roland Barthes (1915-1980) tók við 

rannsóknum Saussure á táknfræði í bókinni Elements of Semiology sem kom út árið 

1964. Þar sem Saussure var fyrst og fremst málfræðingur gengu rannsóknir hans á 

táknfræði mestmegnis út á málvísindalega hlið hennar. Barthes leitar hins vegar út 

fyrir tungumálið, á mið hinna ýmsu táknkerfa sem ná út fyrir tungumálið.17 

 Tákn samanstendur af tveimur þáttum; táknmiði (e. signified) og táknmynd (e. 

signifier). Þessir tveir þættir eru óaðskiljanlegir, en táknmyndin er séð í gegnum 

táknmiðið. Táknmyndin er skilgreind sem ytri mynd eða tjáning á táknmiðinu, sem er 

innihaldið eða skilaboðin sem táknmyndin miðlar. Bæði táknmið og táknmynd vísa í 

hinn raunverulega „hlut“, en hvorugt getur verið sá „hlutur“.18  

 Verkin Án titils (blár hundur) og E(MM)A eru inngrip í táknkerfi skilta 

tveggja ólíkra borga. Í verkinu Án titils (blár hundur) túlka ég ákveðið skilti. Skiltið 

er tákn. Grafísk myndin, sem boðar ákjósanlega hegðum samfélagsþegna á einfölduðu 

myndmáli er táknmyndin. Táknmiðið felst í skilaboðum táknmyndarinnar; 

Vinsamlegast takið upp skítinn eftir hundinn ykkar. Gjörninginn má kalla beina túlkun 

á táknmyndinni með leikrænum tilbrigðum. Þar af leiðandi myndast ákveðið rof á 

milli táknmyndar og táknmiðs; skilaboðin eru rangtúlkuð í beintúlkun minni á þeim. 

Þetta eru afar uppstilltar kringumstæður sem túlka ekki raunverulega merkingu 

skiltisins (táknsins) heldur túlka þær aðeins tákmyndina; eru raunveruleg endurgerð á 

táknmyndinni. Í verkinu E(MM)A notast ég við metro skilti, sem einingu í 

uppbyggingu á eigin tákni. Nafnið mitt er tákn fyrir mig sem einstakling innan 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
16 Sjá viðauka 3.	
  
17 Roland Barthes. Elements of Semiology, Annette Lavers og Colin Smith þýddu, Hill and Wang, New 
York, 1968, bls. 9. 
18 Roland Barthes. Elements of Semiology, bls. 39. 

táknkerfi tungumálsins. Nafnið EMMA er táknmyndin, en ég sjálf er táknmiðið. 

 Ljósmyndaverk Sigurðar Guðmundssonar sýna oft ýmis tákn, en oft er 

táknmyndin þá ráðandi í formi hlutar eða bendingar í uppstylltum aðstæðum. Í 

verkinu Pavement, Street (1973) notar Sigurður þekkt tákn úr táknkerfi tungumálsins, 

kommuna. Táknmynd kommunnar er stækkaður þrívíður hlutur í laginu eins og 

komma. Hann kemur kommunni fyrir á milli gangstéttar og götu og lætur þannig tákn 

tungumálsins mæta raunverulegri gangstétt og götu. Verkið mætti jafnvel flokka sem 

inngrip í opinbert rými, en í bókinni Situations er yfirtitill þess Ljóð.19  

 Hver einasta notkun umbreytist í tákn með tilkomu samfélags.20 Samfélagið 

framleiðir aðeins viðtekna, hefðbundna hluti sem óumflýjanlega eru gerðir eftir 

fyrirmynd. Þar af leiðandi tákna flestir hlutir eitthvað, þrátt fyrir að vera ekki 

táknrænir í eðli sínu. Þetta á við um hverdagslega nytjahluti, en þeir hafa merkingu 

sem vísar í notagildi þeirra. Þessa tegund af táknum, sem hafa að gera með notagildi, 

kallar Barthes nytja-tákn (e. sign-functions). Algild merking ákveðinna hluta tjáir þá 

staðreynd að raunveruleikinn er aðeins til ef hann er skiljanlegur.21   

 

3. Takmörk  

Í eftirfarandi kafla mun ég fjalla um þrjú verk sem öll eiga rætur sínar að rekja til 

einhvers konar takmarka. Þá hef ég í öllum tilvikum unnið með þær takmarkanir og 

notað sem kveikju að hugmyndinni í upphafi hugmyndavinnunnar. Tíminn og 

staðurinn/rými verksins eru mikilvægir þættir í verkunum þar sem þau eru unnin með 

staðsetningu og tímaramma framsetningarinnar í huga. 

3.1. Mörk listaverks og áhorfanda 

Opinbert rými er bæði innan- og utandyra. Í Listaháskóla Íslands eru margskonar rými 

sem gegna mismunandi tilgangi. Í verkinu Talað um listaverkið (2011)22 vinn ég með 

algenga félagslega athöfn innan Listaháskólans sem kallast yfirferð. Tilgangur 

yfirferðar er að fara yfir verk nemenda í lok námskeiðs. Verkið er hugsað sem 

atburður þar sem áhorfandinn verður ekki einungis hluti af verkinu heldur verða 

áhorfendurnir bókstaflega að listaverkinu. Í aðdraganda verksins mótaði ég litlar 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
19 Sigurður Guðmundsson, „Pavement, Street“, í Situations/Sigurður Guðmundsson, Saskia Kluyfhout 
ritstýrði, Mál og menning, Reykjavík, 2000, bls 54-55. 
20 Roland Barthes. Elements of Semiology, bls. 41. 
21 Sama rit, bls. 41-42. 
22 Sjá viðauka 4. 

manneskjur í gifs, og réðst fjöldinn af fjölda samnemenda minna og kennara. Ég vann 

verkið með ákveðna staðsetningu yfirferðarinnar í huga. Í skólanum er lítið torg sem 

nemendur og kennarar nota gjarnan til að ræða saman á hversdagslegum nótum. Form 

þessa torgs er klassískt; sófar umkringja lítið hringborð. Ég smíðaði litla sófa og líkti 

eftir formi þeirra stóru. Í yfirferðinni bað ég hópinn um að fá sér sæti eða standa í 

hringnum. Síðan raðaði ég fígúrunum niður eftir stöðunni sem fólkið hafði tekið sér. 

Eftir standa ljósmyndir sem varðveita nokkur augnablik úr verkinu. Verkið sjálft er þó 

aðeins til innan yfirferðarinnar, í hugum þeirra sem tóku þátt. Verkið fjallar um 

hversdagslegar aðstæður, sem í raun missa gildi sitt vegna uppstillingarinnar sem á sér 

stað. Áhorfandinn finnur fyrir stöðu sinni og hlutverki innan heildarinnar, sem skapast 

með smækkaðri túlkun á aðstæðunum.  

 Myndlist Felix Gonzalez-Torrez (1957-1996) er tekin til umfjöllunar í bókinni 

Relational Aesthetics eftir listfræðinginn Nicolas Bourriaud (1965). Þar segir meðal 

annars: 

Myndlist Gonzalez-Torres gerir út á uppbyggingu samvista. Hún hefur einnig að geyma 

siðferði áhorfandans. Sem slík er hún hluti af ákveðinni sögu, sögu verka sem gera 

áhorfandann meðvitaðann um þá umgjörð sem hann tilheyrir. (Uppákomur og umhverfi 

sjöunda áratugarins, og staðbundnar innsetningar).23 

Þar á eftir lýsir Bourriaud því þegar hann sá áhorfendur á sýningu Gonzalez-Torres 

fylla vasa sína af sælgæti (verk eftir listamanninn samanstendur af sælgætisfjalli og er 

áhorfendum boðið að fá sér). Aðrir voguðu sér ekki að snerta verkið, eða biðu eftir að 

aðrir fengu sér fyrst. Ókeypis sælgæti í formi listaverks setur áhorfendur í óþægilega 

stöðu og endurspeglar samband almennings við valdhafa, í þessu tilviki safnaverðina. 

Bourriaud heldur því ennfremur fram að myndlist þessarar kynslóðar láti sig í auknu 

mæli varða alþýðleg málefni, enda er myndlistin ekki hafin yfir hversdagsleg 

hugðarefni.24 Á einkasýningu sinni Untitled (Arena) árið 1993 sýndi Gonzalez-Torres 

reit, afmarkaðan með kveiktum ljósaperum í lofti. Tvö heyrnatól stóðu til boða fyrir 

sýningargesti svo þeir gætu dansað undir ljósunum, með tónlistina í eyrunum í annars 

hljóðlátu rými gallerísins. Listamaðurinn hvetur áhorfandann til að taka þátt í verkinu, 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
23 „Gonzalez-Torres´ art thus gives pride of place to the negotiation and construction of a cohabitation. 
It also contains a beholder´s ethic. As such, it is part of a specific history, a history of works prompting 
the onlooker to become aware of the setting he finds himself in (the happenings and environments of 
the sixties, and in situ installations)“. Nicolas Bourriaud. Relational Aesthetics, Fonza Woods, Mathieu 
Copeland og Simon Pleasance þýddu, Les presses du réel, Dijon. 2002, bls. 56. 
24 Sama rit, bls. 56-57. 

glæða það lífi og frekari merkingu. Þessi tegund listaverka (sem byggja á þátttöku) á 

rætur sínar að rekja til mínimalismans (naumhyggju). Með tilkomu hans áttu sér stað 

miklar vangaveltur um áhorfandann sem eiginlegan hluta af listaverkinu. 

Listfræðingurinn og gagnrýnandinn Michael Fried (1939) lýsir tengslum þátttöku 

áhorfandans við mínimalismann í eftirfarandi orðum: „Upplifunin á bókstaflegri 

(mínimalískri) myndlist beinist að hlut í aðstæðum, sem nánast eftir skilgreiningu 

innihalda áhorfandann“.25  

 Talað um listaverkið er skapað með þátttöku áhorfandans að leiðarljósi líkt og 

Untitled (Arena). Bæði verkin byggja á umgjörð innan stærra samhengis. Untitled 

(Arena) er aðeins umgjörð þegar enginn dansar undir ljósunum. Það sama á við um 

Talað um listaverkið fyrir og eftir yfirferðina. Fyrir eru litlir sófar á hringborði 

umkringdir sófum í raunstærð. Eftir hana situr gifsfólk í litlu sófunum, til vitnis um 

hinn raunverulega atburð. 

 

3.2. Huglæg tengsl  

Á haustdögum ársins 2012 vann ég verkið Göng (2012).26 Ég steypti tvö ferhyrnd 

holrými í gifs, sem minna á göng. Verkið er unnið með aðstæðurnar í huga, en 

sýningarrýmið er á annarri hæð í Listaháskóla Íslands, á Laugarnesvegi. Ég kom öðru 

stykkinu fyrir á gólfi inni í rýminu en hitt stykkið gróf ég ofan í jörðina á lóð 

Listaháskólans. Þar á eftir tók ég ljósmynd upp úr báðum göngunum, prentaði þær út 

og kom þeim fyrir í botni ganganna á öfugum stað við þann sem myndin var tekin á. 

Verkið er staðbundið, en hægt væri að koma því fyrir annars staðar með því að taka 

nýjar ljósmyndir. Yfirferðin opnaði augu mín fyrir möguleikunum sem áhorfendurnir 

gáfu verkinu. Ég fékk alla til að hittast úti og hver og einn skoðaði verkið þar, síðan 

gengum við inn í sýningarsalinn og ræddum verkið eftir að hafa fundið fyrir 

tengslunum á milli ganganna. Gangan á milli ganganna reyndist stór hluti af verkinu, 

þar sem verkið verður til í göngunni. Áhorfandinn tengdi þessa tvö skúlptúra saman 

með sínu framlagi til verksins. Verkið er staðbundið, bundið við tvö staði, en fjallar 

um rýmið á milli ganganna tveggja. Michel de Certeau útskýrir muninn á rýmum og 

stöðum á þennan hátt: 

 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
25 „The experience of literalist art (Minimal Art) is of an object in a situation, one which, virtually by 
definition, includes the beholder“. Nicolas Bourriaud. Relational Aesthetics, bls. 59. 
26 Sjá viðauka 5. 

Rými er ástundaður staður. Gatan er rúmfræðilega skilgreind af þéttbýlisskipulagi, henni er 

umbreytt í stað af gangandi vegfarendum. Á sama hátt er sú athöfn að lesa rými framkallað af 

ástundun ákveðins staðar: Ritaðs máls, það er staðar innan ákveðins táknkerfis.27 

 

Út frá þessari hugmynd Certeau mætti segja að með þessum tveimur afmörkuðu 

stöðum verði gangan á milli þeirra einnig að stað. Á þeim stað verður huglæga 

tengingin til, rýmið á milli ganganna.  

 Listamaðurinn Martin Kippenberger lést áður en hann náði að klára afar 

metnaðarfullt verkefni sitt Metro-Net. Verkið samanstendur af inngöngum að 

neðanjarðarlestarkerfi sem hann ímyndaði sér að næði um alla jörðina. Inngangarnir 

eru í raunstærð og var komið fyrir í borgunum Syros, Dawson City, Leipzig, Tokyo, 

Munster og Kassel á árunum 1995 – 1997. Hugmyndin um alheims-

neðanjarðarlestarkerfi er afar útópísk, þar sem hún er aðeins huglæg og tengd 

hugmyndum um hnattvæðingu. Á sama tíma er verkið þess eðlis að aðeins er hægt að 

upplifa einn inngang í einu, en þeir standa sem sjálfstæðir skúlptúrar hvort sem 

áhorfandinn veit af hinum eða ekki.28 

 Listaverkin Metro-Net og Göng byggja bæði á huglægri tengingu á milli staða. 

Þessi huglæga tenging er einnig viðfangsefni mitt í verkinu Tvær klukkur (2011), en 

þar er tengingin afar myndræn þar sem tvær klukkur skarast.29 Verkið varð til út frá 

ákveðnum aðstæðum þar sem ég hefði viljað vera á tveim stöðum á sama tíma. Það 

var laugardagur í nóvember 2011. Ég vann í verslun aðra hvora helgi og átti einmitt 

að vera að vinna þennan laugardag. Á sama tíma var svokallaður „opinn dagur“ 

Listaháskólans, en hópurinn minn á öðru ári ákvað með stuttum fyrirvara að setja upp 

sýningu. Þessar aðstæður takmörkuðu að miklu leiti hvað ég gæti sýnt, en að takmörk 

virka oft vel á skapandi hugsun. Mig langaði ekki til þess að sýna gamalt verk og 

ákvað að vinna með þessar aðstæður. Úr varð að ég notaði samskiptaforritið Skype til 

að tengja vinnustaðinn og skólann. Ég kom fyrir klukkum á vegg á báðum stöðunum. 

Skype-myndskeiðinu var varpað á vegginn í skólanum í rauntíma þar sem ég hafði 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
27 „In short, space is a practiced place. Thus the street geometrically defined by urban planning is 
transformed into a space by walkers. In the same way, an act of reading is the space produced by the 
practice of a particular place: a written text, i.e., a place constituted by a system of signs“. Michel de 
Certeau. The Practice of Everyday Life, bls. 117-118. 
28 Kai Hammermeister, „Romantic Globalization: Martin Kippenberger's Metro-Net“ í Monatshefte 
vol. 99, no. 1, 20. mars 2007, bls 22-30. sótt 13. desember 2012, 
http://web.ebscohost.com/ehost/pdfviewer/pdfviewer?sid=9a4a9d24-fd64-4eae-92b3-
0cca461ab81b%40sessionmgr13&vid=2&hid=25, EBSCOhost. 
29	
  Sjá viðauka 6.	

komið klukkunni fyrir. Aðstoðarmaður minn í skólanum sá til þess að klukkurnar 

mættust í vörpuninni. Verkið stóð yfir í rúma fjóra klukkutíma. Verkið fjallar, eins og 

áður sagði, um huglæga tengingu á milli tveggja staða. Það sem tengir staðina eru 

klukkurnar, sem bera vitni um líðan tímans á báðum stöðum. Verkið er því í raun 

sjónræn athugun á tengslum tveggja rýma í gegnum tímann (klukkuna). 

 

4. Afhjúpun 

Þegar ég bjó í Amsterdam heillaðist ég af ýmsum hlutum sem þar þykja 

hversdagslegir, enda er glöggt gestsaugað. Borgin er lifandi og sem hjólandi eða 

gangandi vegfarandi fannst mér ég beintengd henni. Eftirfarandi hluti af texta sem ég 

skráði hjá mér lýsir hversdagslegri athöfn sem vakti áhuga minn á notkun talíu. 

Ég tek eftir mönnum sem eru að draga stóran skáp upp á þriðju hæð meðfram 

framhliðinni á gömlu múrsteinshúsi. Það er fallegt að sjá hvernig þungur 

viðarskápurinn er vandlega bundinn með þykku reipinu sem leiðir upp. Reipið liggur 

á talíunni, sem hangir á járnkrók efst á framhlið hússins. Mennirnir eru þrír; tveir toga 

í reipið en sá þriðji er í glugganum, tilbúinn að taka á móti mublunni. Ég sé skápinn 

lyftast upp rólega, þyngdaraflið togar í hann, en mennirnir yfirbuga það með hjálp 

talíunnar. Þessi stærðarinnar skápur er hálf hlægilegur svona svífandi yfir mönnunum. 

Þrátt fyrir að sjá aðeins augnablik af þessari athöfn get ég séð hana fyrir mér frá 

upphafi til enda.30 

Georges Perec fjallar í kaflanum The Street úr bókinni Species of Spaces á 

nákvæman og ljóðrænan hátt um veru sína í Parísarborg árið 1974. Hann lýsir 

borgarskipulaginu og virðist leita innblásturs þar sem hann skrifar niður allt sem hann 

gefur gaum á vegi sínum. Í lok kaflans byrjar hann að sjá borgina sem hann þekkir 

svo vel á óhlutbundinn hátt: 

 Haltu áfram 

þar til umhverfið verður ólíklegt, þar til þér finnst í örskamma stund eins og þú sért í 

ókunnugri borg, eða ennfremur, þar til þú skilur ekki lengur hvað er að gerast eða ekki að 

gerast, þar til staðurinn í heild sinni verður framandlegur, og þú veist ekki lengur hvað þetta er 

sem kallast borg, gata, byggingar, gangstéttir...31  

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
30 Emma Guðrún Heiðarsdóttir. Texti úr skissubók, vor 2012. 
31 „Carry on until the scene becomes improbable. Until you get the impression, for the briefest of 
moments, that you are in a strange town or, better still, until you can no longer understand what is 

Hér lýsir Perec upplifun sinni á borginni. Notkun tungumálsins, sem fellst í heitum 

tiltekinna hluta skiptir ekki lengur máli, eingöngu skynjunin í heild sinni. Vangaveltur 

um viðtekin hlutverk eða notagildi kveikja gjarnan hjá mér hugmyndir að 

listaverkum. Listaverkið verður til í afhjúpun listamannsins á nýjum möguleikum 

hluta, kerfa eða aðstæðna.  

 Verkið Veggur (2012) byggir á tveimur hlutum, talíu og vegg, sem mætast og 

endurskilgreina hlutverk hvors annars.32 Notagildi talíunnar verður eins og ljóð um 

notagildi í þessum ómögulegu kringumstæðum reipis, talíu og veggjar. Verkið er 

unnið inn í rýmið þar sem það var til sýnis í ákveðinn tíma. Út frá veggnum mótaði ég 

skúlptúr, sem virðist tilheyra honum við fyrstu sýn. Veggurinn lítur út fyrir að vera 

sveigjanlegur eins og blaðsíða, og hinir hlutar verksins styðja undir sjónblekkinguna. 

Svo virðist sem veggnum hafi verið flett upp með hjálp talíunnar og reipisins. Talían 

og reipið gefa annars súrrealísku formi veggjarins hversdagslegan blæ. Þrátt fyrir 

fjarveru fígúrunnar má auðveldlega ímynda sér gjörninginn þar sem fíguran togar upp 

vegginn, festir síðan reipið og gengur á brott.  

Saga myndlistar (forma) er saga „framhliðanna“. Sögu „bakhliðanna“ (raunveruleikanum), 

það sama plús það sama plús það sama..., hefur enn ekki verið gerð skil. Þetta vandamál, 

„óviðsnúanleiki“ myndlistar er eitt af mörgum sem koma upp á yfirborðið í myndlist sem 

úrlausnarefni.33  

Myndlistamaðurinn Daniel Buren lét þessi orð falla um framhliðar og bakhliðar innan 

sögu myndlistar. Hann fjallar ennfremur um „uppistöðu“ málverks (striga eða annað) 

þar sem framhliðin er hulin með málningu.34 Bakhliðin er ekki aðeins hulin heldur 

ósýnileg, þar sem hún snýr að veggnum í hefðbundnu upphengi og er ekki talin hluti 

af verkinu.  

 Blindramminn er í raun ekkert annað en undirstaða undir flötinn þar sem 

listaverkið verður til. Þessi staðreynd hafði þau áhrif á mig að ég gat ekki hugsað mér 

að mála málverk á slíkan tilbúinn efnivið í málverk. Rýmið á bak við strigann, sem 

ekki á að sjást truflaði mig of mikið. Út frá þessum hugleiðingum fékk ég hugmynd 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
happening or is not happening, until the whole place becomes strange, and you no longer even know 
what this is what is called a town, a street, buildings, pavements…“. Georges Perec. Species of Spaces 
and Other Pieces, bls. 53. 
32 Sjá viðauka 7. 
33 Daniel Buren. Daniel Buren : Staðsetning/vörpun/tilfærsla - staðbundin verk, Hannes Lárusson 
þýddi, Listahátíð í Reykjavík, Listasafn Íslands, Gallerí 11, Reykjavík, 1992, bls. 13. 
34 Sama rit, bls. 13. 

að málverkaseríu. Hugmyndin kom sem lausn á þessu vandamáli mínu; ég myndi 

einfaldlega mála mynd af bakhliðinni á framhliðina. Bakhlið hvers og eins 

blindramma varð fyrirmynd málverksins sem ég málaði á framhliðina. Útkoman var 

hefðbundin málverkasýning með óhefðbundið viðfangsefni. Sýninguna kallaði ég 

Viðsnúning, enda verður viðsnúningur á hlutverki blindrammans.35 Venjulega gegnir 

hann aðeins hagnýtu hlutverki en er nú einnig í hlutverki myndefnisins. Málningin 

hylur yfirborð framhliðarinnar með málverki af bakhliðinni, því má segja að bakhliðin 

mæti framhliðinni. Í þessari mætingu nær hluturinn að fjalla um sig sjálfur. Málverkið 

strokar út „málverkið“ að vissu leiti og eftir stendur hluturinn; blindramminn.  

 Fyrstu viðbrögð allra sýningargesta voru þau að þeir töldu rammana snúa 

öfugt á veggjunum. Sjónblekkingin heppnast vel, en í henni felst ekki markmiðið með 

sýningunni. Skynjunin byrjar í sjónblekkingunni sem leiðir áhorfandann í átt að 

frekari hugleiðingum. Fyrir mitt leiti fjalla verkin um samruna málverksins og 

efniviðarins. 

 

 

 

 

 

 

 

 

 

 

 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
35 Sjá viðauka 8. 

Lokaorð  

Í ritgerðinni hef ég farið yfir mín helstu listaverk síðastliðinna tveggja ára, en ákveðin 

þróun hefur átt sér stað í aðferðum mínum og viðfangsefnum. Þá hef ég skoðað 

hvernig hversdagslegar athafnir og athuganir geta haft áhrif á listsköpun. Borgarrýmið 

hefur þar sérstaklega verið mér hugleikið, en ég lít á það sem uppsprettu hugmynda 

og vettvang fyrir listsköpun. Ég hef fengist við ýmis samhengi og unnið inn í þá 

samfélagsstrúktúra sem vekja áhuga minn hverju sinni. Þar má nefna táknkerfi 

borgarinnar og rými Listaháskólans. Nú er rannsóknarferlið á enda, en það hefur nýst 

mér vel og kemur eflaust til með að opna fyrir ýmsar hugmyndir á komandi vikum. 

Ég átta mig nú betur á samhengi verka minna og tengslum þeirra innbyrðis. Upp á 

síðkastið hefur vinna mín fært mig nær efniviðnum sjálfum, í málverkaseríunni 

Viðsnúningi. Þar mála ég myndir af efniviðnum sjálfum og endurskilgreini þar með 

hlutverk blindrammans. Með þeirri seríu finnst mér ég hafa skapað sjálfstæð listaverk 

sem fást við eigið rými og uppbyggingu frekar en aðra strúktúra samfélagsins. Mig 

langar til þess að halda áfram á þeirri braut, jafnvel á stærri skala þar sem rýmið vísar 

í sjálft sig.  

